
Pranavopanishad 2

ప్రణవోపనిషత్  ౨

బ్రహ్మ  హ వై బ్రహ్మాణం  పుష్కరే పుష్కరే ససృజే । స ఖలు బ్రహ్మా
సృష్టశ్చిన్తామాపేదే  । కేనాహమేకేనాక్షరేణ సర్వాంశ్చ కామాన్
సర్వాంశ్చ లోకాన్ సర్వాంశ్చ దేవాన్ సర్వాంశ్చ వేదాన్ సర్వాంశ్చ
యజ్ఞాన్  సర్వాంశ్చ శబ్దాన్  సర్వాంశ్చ వ్యుష్టీః  సర్వాణి చ
భూతాని స్థావరజఙ్గమాన్యనుభవేయమితి   । స బ్రహ్మచర్యమచరత్  ।
స ఓమిత్యేతదక్షరమపశ్యత్ । వివర్ణం  చతుర్మాత్రం  సర్వవ్యాపి
సర్వవిభ్వయాతయామబ్రహ్మ  బ్రాహ్మీం  వ్యాహృతిం బ్రహ్మదైవతం   తథా
సర్వాంశ్చ కామాన్ సర్వాంశ్చ లోకాన్ సర్వాంశ్చ దేవాన్ సర్వాంశ్చ
వేదాన్ సర్వాంశ్చ యజ్ఞాన్  సర్వాంశ్చ శబ్దాన్  సర్వాంశ్చ
వ్యుష్టీః  సర్వాణి చ భూతాని స్థావరజఙ్గమాన్యన్వభవత్   ।
తస్య ప్రథమేన  వర్ణేనాపస్నేహశ్చాన్వభవత్  । తస్య
ద్వితీయేన వర్ణేన  తేజో జ్యోతీంష్యన్వభవత్ । తస్య ప్రథమయా
స్వరమాత్రయా  పృథివీమగ్నిమోషధివనస్పతీనృగ్వేదం భూరితి
వ్యాహృతిర్గాయత్రం   ఛన్దస్త్రివృతం   స్తోమం ప్రాచీం  దిశం
వసన్తమృతుం వాచమధ్యాత్మం జిహ్వాం రసమితీన్ద్రియాణ్యన్వభవత్  ।
తస్య ద్వితీయయా స్వరమాత్రయాన్తరిక్షం  వాయుం యజుర్వేదం భువ ఇతి
వ్యాహృతిం త్రైష్టుభం   ఛన్దః  పఞ్చదశం స్తోమం ప్రతీచీం  దిశం
గ్రీష్మమృతుం  ప్రాణమధ్యాత్మం  నాసికే గన్ధఘ్రాణమితీన్ద్రియాణ్యన్వభవత్    ।
తస్య తృతీయయా స్వరమాత్రయా  దివమాదిత్యం సామవేదం స్వరితివ్యాహృతిం
జాగతం ఛన్దః  సప్తదశం  స్తోమభుదీచీం దిశం వర్షర్తుం
జ్యోతిరధ్యాత్మం చక్షుషీ దర్శనమితీన్ద్రియణయన్వభవత్  ।
తస్య వకారమాత్రయా యశ్చన్ద్రమసమథర్వవేదం  నక్షత్రాణ్యోమితి
స్వమాత్మానం జనదిత్యఙ్గిరసామానుష్టుభం   ఛన్దః  ఏకవింశం
స్తోమం దక్షిణాం దిశం శరదమృతుం మనోఽధ్యాత్మం జ్ఞానం
జ్ఞేయమితీన్ద్రియాణ్యన్వభవత్   । తస్య మకారశ్రుత్యేతిహాసపురాణం
వాకోవాక్యగాథానారాశంసీరుపనిషదోనుశాసమానానామితి

ప్రణవోపనిషత్  ౨

వృధత్కరద్రుహన్మహత్తచ్ఛమోమితి  వ్యాహృతీః
స్వరశమ్యనానాతన్త్రీస్వరనృత్యగీతవాదిత్రాణ్యన్వభవచ్చైత్రరథం   
దైవతం  వైద్యుతం  జ్యోతిర్బార్హతం  ఛన్దస్తృణవత్త్రయస్త్రింశస్తోమౌ   
ధ్రువామూర్ధ్వాం   దిశం హేమన్తశిశిరావృతూ శ్రోత్రమధ్యాత్మం 
శబ్దశ్రవణమితీన్ద్రియాణ్యన్వభవత్    । సైషైకాక్షర 
ఋగ్బ్రహ్మణస్తపసోఽగ్రే ప్రాదుర్బభూవ  । బ్రహ్మ  వేదస్యాథర్వణం
శుక్రమత  ఏవ మన్త్రాః  ప్రాదుర్బభూవుః  । స తు ఖలు మన్త్రాణాం  తపసా
శుశ్రూషానధ్యాయాధ్యనేన  యదూనం చ వరిష్ఠం  చ యాతయామం
చ కరోతి । తథాప్యథర్వణం తేజసా ప్రత్యాప్యాయయేన్మన్త్రాశ్చ 
మామభిముఖీభవేయుర్గర్భా  ఇవ మాతరమభిజిఘాంసుః
పరస్తాదోఙ్కారప్రయుక్తయైతయైవ    తదృచా ప్రత్యాప్యాయయేదేష
యజ్ఞస్య  పురస్తాద్యుజ్యత ఏషా పశ్చాత్ సర్వత ఏతయాయజ్ఞస్తపతే 
తదప్యేతదృచోక్తం “యాపురస్తాద్యుఞ్జత  ఋచోఽక్షరే
పరమే వ్యోమన్నితి” । తదేతదక్షరం బ్రాహ్మణో  యం కామమిచ్ఛేత్
త్రిరాత్రోపోషితః   ప్రాఙ్ముఖో  వాగ్యతో బర్హిప్యుపవిశ్య  సహస్రం  ఋచ
ఆవర్తయేత్ సిధ్యన్త్యస్యార్థాః  సర్వకర్మాణి చేతి బ్రాహ్మణమ్  ॥
వసోర్ద్వారాణామిన్ద్రనగరం   తదసురాః పర్యవారయన్త । తే దేవా భీతా
ఆసన్ । క ఇమానసురాన్ హనిష్యతీతి । తమోఙ్కారం బ్రహ్మణః  పుత్రం
జ్యేష్ఠం  దదృశుస్తే తమబ్రువన్  । భవతా ముఖ్యేనేమానసురాన్ జయేమేతి ।
స హోవాచ కిం మే ప్రతీవాహో  భవిష్యతీతి । వరం వృణీష్వేతి ।
వృణ ఇతి । స వరమవృణీత । “న మామనీరయిత్వా బ్రాహ్మణా
బ్రహ్మ  వదేయుర్యది వదేయురబ్రహ్మ  తత్స్యాత్” ఇతి । తథేతి తే దేవా
దేవయజనస్యోత్తరార్ధేఽరైః   సంయత్తా ఆసంస్తానోఙ్కారేణాగ్నీధ్రీయా
దేవా అసురాన్ పరాభావయన్త । తద్యత్పరాభావయన్త తస్మాదోఙ్కారః
పూర్వముచ్చార్యతే ।యోహవా ఏతమోఙ్కారం న వేదావశ్యఃస్యాదిత్యథ య
ఏవం వేద బ్రహ్మవశః  స్యాదితి తస్మాదోఙ్కార ఋగ్భవతి యజుషి యజుః
సామ్ని సామ సూత్రే సూత్రం  బ్రాహ్మణే  బ్రాహ్మణం  శ్లోకే  శ్లోకః  ప్రణవే  ప్రణవ
ఇతి బ్రాహ్మణమ్  ॥
ఓఙ్కారం పృచ్ఛామః కో ధాతుః కిం ప్రాతిపదికం  కిం నామాఖ్యాతం
కిం లిఙ్గం  కిం చ వచనం కా విభక్తిః కః ప్రత్యయః  కః స్వరః
ఉపసర్గో నిపాతః కిం వై వ్యాకరణం కో వికారః కో వికారీ కతిమాత్రః

ప్రణవోపనిషత్  ౨

కతివర్ణః  కత్యక్షరః కతిపదః కః సంయోగః కిం స్థానానుప్రదానకరణం 
శిక్షకాః కిముచ్చారయన్తి కిం ఛన్దః  కో వర్ణ ఇతి పూర్వే ప్రశ్నాః  ।
అథోత్తరే మన్త్రాః  । కల్పో బ్రాహ్మణం  ఋగ్ యజుః సామ । కస్మాద్బ్రహ్మవాదిన
ఓఙ్కారమాదితః కుర్వన్తి । కిం దైవతం  కిం జ్యోతిషం కిం నిరుక్తం కిం
స్థానం  కా ప్రకృతిః  కిమధ్యాత్మమితి షట్త్రింశత్ప్రశ్నాః  పూర్వోత్తరాణాం
త్రయో  వర్గా ద్వాదశ ఏకాశతైరోఙ్కారం  వ్యాఖ్యాస్యామః ॥
ఇన్ద్రః  ప్రజాపతిమపృచ్ఛత్  భగవన్నభ్యస్తూయ పృచ్ఛామీతి । పృచ్ఛ
వత్సేత్యబ్రవీత్  । కిమయమోఙ్కారః కస్య పుత్రః  కిం చైతచ్ఛన్దః   కిం
చైతద్వర్ణః   కిం చైతద్బ్రహ్మా  బ్రహ్మ  సమ్పద్యతే । తస్మాద్వైతమోఙ్కారం
పూర్వమాలోభస్వరితోదాత్త ఏకాక్షర ఓఙ్కార ఋగ్వేదే త్రైస్వర్యోదాత్త
ఏకాక్షర ఓఙ్కారో యజుర్వేదే దీర్ఘప్లుతోదాత్త   ఏకాక్షర ఓఙ్కారః సామవేదే
హ్రస్వోదాత్త  ఏకాక్షరః ఉకారోఽథర్వవేదేఽనుదాత్తోదాత్తద్విపద అ ఉ
ఇత్యర్ధచతస్రో  మాత్రా మకారే వ్యఞ్జనమిత్యాహుః  ।యాసా ప్రథమా
మాత్రా బ్రహ్మదైవత్యా   రక్తా వర్ణేన  యస్తాం ధ్యాయతే నిత్యం స
గచ్ఛేద్బ్రాహ్మం పదమ్ ।యాసా ద్వితీయామాత్రా విష్ణుదైవత్యా   కృష్ణా
వర్ణేన  యస్తాం ధ్యాయతే నిత్యం స గచ్ఛేద్వైష్ణవం   పదమ్ ।యాసా
తృతీయామాత్రా ఈశానదైవత్యా  కపిలా వర్ణేన  యస్తాం ధ్యాయతే నిత్యం
స గచ్ఛేదైశానం  పదమ్ ।యాసార్ధచతుర్థీ  మాత్రా సర్వదైవత్యా
వ్యక్తీభూతా  స్వం విచరతి శుద్ధస్ఫటికసన్నిభా  వర్ణేన  యస్తాం
ధ్యాయతే నిత్యం స గచ్ఛేత్ పదమనామకమ్ । ఓఙ్కారస్యోత్పత్తిం విప్రో
యో న జానాతి తత్పునరుపనయనం తస్మాద్బ్రాహ్మణవచనమాదర్తవ్యమ్ ।
యథా లాతవ్యో గోత్రో బ్రాహ్మణః  । పుత్రో గాయత్రం  ఛన్దః  శుక్లో వర్ణః  ।
పుంసో వత్సో రుద్రో దేవతా । ఓఙ్కారో వేదానాం ఉత్తరోపనిషదం
వ్యాఖ్యాస్యామః । కో ధాతురిత్యాప్తేర్ధాతురవతిమప్యేకే  ।
రూపసామాన్యాద్యర్థసామాన్యాన్యన్యదీయస్తస్మాదాపేరోఙ్కారః
సర్వమాప్నోతీత్యర్థః  । కృదన్తమర్థవత్ప్రాతిపదికమదర్శనం
ప్రత్యయస్య  నామ సమ్పద్యతే । నిపాతేషు చైనం  వైయ్యాకరణా  ఉక్షత్తం
సమామనన్తి । తదవ్యయీభూతమన్వర్థవాచీ  శబ్దో న వ్యేతి కదాచనేతి ।
సదృశం త్రిషు  లిఙ్గేషు  సర్వాసు చ విభక్తిషు । వచనేషు చ
సర్వేషు యన్న వ్యేతి తదవ్యయమ్ ॥

కో వికారీ చ్యవతే ప్రకారణమాప్నోతిరాకారపకారౌ  వికార్యౌ ఆదితః
ఓకారో విక్రియతే  । ద్వితీయో మకార ఏవం ద్వివర్ణ ఏకాక్షర ఓమిత్యోఙ్కారో
నిర్వృత్తః । కతిమాత్ర ఇత్యాదేస్తిస్రో మాత్రాః  అభ్యాధానే హి ప్లవతే  ।
మకారశ్చతుర్థీ కిం స్థానమిత్యుభావోష్ఠౌ  స్థానమాధానకరణీ  చ
ద్విఃస్థానం  సన్ధ్యక్షరమవర్ణలేశః   కణ్ఠ్యో  యథోక్తశేషః పూర్వో
వివృత్తకరణస్థితశ్చ  ద్వితీయః స్పృష్టకరణస్థితశ్చ   ।నాయం
యోగే విద్యుత ఆఖ్యాతోపసర్గానుదాత్తః  స్వరితలిఙ్గవిభక్తివచనాని   చ
సఞ్చ్ఛిన్నాధ్యాయిన ఆచార్యాః పూర్వే బభూబుః । శ్రవణాదేవం  ప్రతిపద్యన్తే  ।
న కారణం ప్రయచ్ఛన్త్యథాపరపక్షీయాణాం  కవిః పఞ్చాలచణ్డః
పరిపృచ్ఛకో బభూవాంబుః పృథగుద్గీథదోషాన్  భవన్తో బ్రువన్త్వితి   ।
తద్వాచ్యుపలక్షయేత్ వర్ణాక్షరపదాఙ్కశో  విభక్త్యామృషినిషేవితామితి
వాచం స్తువన్తి  । తస్మాత్ కారణం బ్రూమో  వర్ణానామయమిదం  భవిష్యతీతి
షడఙ్గవిదస్తత్తయాధీమహి   । కిం ఛన్ద ఇతి ।గాయత్రం  హి ఛన్దో
గాయత్రీ దేవానామేకాక్షరా శ్వేతవర్ణా చ వ్యాఖ్యాతా ।ద్వౌ ద్వాదశకౌ
వర్గావేతద్వై   వ్యాకరణం ధాత్వర్థవచనం  శైక్షం  ఛన్దో వచనం
చాథోత్తరౌ ద్వౌ ద్వాదశకౌ వర్గౌ వేదరహసికీ (?)వ్యాఖ్యాతా
మన్త్రకల్పో  బ్రాహ్మణమృగ్యజుఃసామాథర్వాణ్యేషా  వ్యాహృతిశ్చతుర్ణాం
వేదానామానుపూర్వ్యేణ । ఓం భూర్భువస్సువరితి వ్యాహృతయః ॥
అసమీక్ష్య ప్రవల్హితాని   శ్రూయన్తే  ద్వాపరాదావృషీణామేకదేశో
దోషయతీహ చిన్తామాపేదే । త్రిభిః  సోమః పాతవ్యః సమాప్తమివ
భవతి । తస్మాదృగ్యజుస్సామాన్యపక్రాన్తతేజాంస్యాసంస్తత్ర   మహర్షయః
పరిదేవయాఞ్చక్రిర  ।మహచ్ఛోకభయం ప్రాప్తాః  స్మో న చైతసర్వైః 
సమభిహితం తే వయం భగవన్తమేవోపధావామ । సర్వేషామేవ శర్మ
భవానితి । తే తథేత్యుక్త్వా తూష్ణీమతిష్ఠన్నానుపసన్నేభ్య 
ఇత్యుపోపసీదామేతి నీచైర్బభూబుః  । స ఏభ్య ఉపనీయ
ప్రోవాచ  ।మామికామేవ వ్యాహృతిమాదితః కృణుధ్వమిత్యేవం
మామకా అధీయన్తే । నర్త్తే భృగ్వఙ్గిరోవిద్భ్యః  సోమః
పాతవ్య ఋత్విజః పరాభవన్తి ।యజమానో రజసాపధ్వస్యతి
శ్రుతిశ్చాపధ్వస్తాపతిష్ఠతీత్యేవమేవోత్తరోత్తరాద్యోగాల్లోకం  
తోకం ప్రశాధ్వమిత్యేవం  ప్రతాపో  న పరాభవిష్యతీతి । తథాహ
భగవన్నితి ప్రతిపేదిరే  ఆప్యాయయంస్తే తథా వీతశోకభయా బభూవుః ।

తస్మాద్బ్రహ్మవాదిన ఓఙ్కారమాదితః కుర్వన్తి ॥
కిం దైవతమిత్యృచామగ్నిర్దైవతం   తదేవ జ్యోతిర్గాయత్రం   ఛన్దః
పృథివీ స్థానం  “అగ్నిమీడే పురోహితం యజ్ఞస్య  దేవమృత్విజమ్ ।
హోతారం రత్నధాతమమ్ ।” ఇత్యేవమాదిం కృత్వా ఋగ్వేదమధీయతే ।
యజుషాం వాయుర్దైవతం  తదేవ జ్యోతిస్త్రైష్టుభం   ఛన్దోఽన్తరిక్షం
స్థానం  “ఇషే త్వోర్జే త్వా వాయవః స్థోపాయవః  స్థ దేవో వః
సవితా ప్రార్పయతు  శ్రేష్ఠతమాయ   కర్మణే” ఇత్యేవమాదిం కృత్వా
యజుర్వేదమధీయతే ।సామ్నాదిత్యో దైవతం  తదేవ జ్యోతిర్జాగతం  ఛన్దో
ద్యౌః స్థానం  “అగ్న ఆయాహి వీతయే గృణానో హవ్యదాతయే । నిహోతా
సత్సి బర్హిషి  ।” ఇత్యేవమాదిం కృత్వా సామవేదమధీయతే ।
అథర్వణాం చన్ద్రమా  దైవతం  తదేవ జ్యోతిః సర్వాణి ఛన్దాంస్యాపః
స్థానం  “శన్నో దేవీరభిష్టయే ” ఇత్యేవమాదిం కృత్వా
అథర్వవేదమధీయతే । అద్భ్యః స్థావరజఙ్గమో   భూతగ్రామః  సమ్భవతి ।
తస్మాత్ సర్వమాపోమయం భూతం సర్వం భృగ్వఙ్గిరోమయం  అన్తరైతే
త్రయో  వేదా భృగూనఙ్గిరసః  శ్రితా  ఇత్యబితి ప్రకృతిరపామోఙ్కారేణ
చైతస్మాద్వ్యాసః  ॥
ఇతి ప్రణవోపనిషత్  (౨) సమాప్తా ।

